
Ɛwɛn nywɛ yesutɔn xena 

Jan wlan 

Oxotaɖiɖe 
Ɛwɛn Nywɛ xe, Jan wɛ wlan-ɛ. E wlan-ɛ na xɔsetɔ xeye ni 

le Sili kpo Azi we kansinmɛ ye. Wema la lɔ odan xena Yesu 
va wasi le nyixɔ la ji, onu xena e kplan ɛmɛye, oku etɔn 
kpodo finfɔn sɔn oku etɔn. Onu xeni dɔn na e do wlan wema 
la wɛ nyi tun, e jlo na ɖe xlɛ tun Yesu bɛ bo nyi Klisu la, bo 
nyi Mawu we ovi, ɛmɛye ba do kan do e ji, a bo do kpɔn Ɛgbɛ 
Mavɔmavɔ (20:31). Mi wɛ dɔn, bɛ sɔn oxotaɖiɖe etɔn mɛ, e 
ɖe ɛmɛ xena Yesu nyi sɔ xlɛ. E lɔ tun emyɔ bɛ bo nyi «Oxo 
la» xeni bo o le sɔn ɛgbɛ la we titɔ e ji gbɔɔn (1:1), bo va trɔ 
zun ɛgbɛtɔ, bo va nɔ ɛgbɛtɔye mɛ (1:14). 

Le omɔ susu nu, wema xe la gbɔn ovo na Ɛwɛn Nywɛ xeye 
na Matye, Maki kpodo Lwiki wlan ye. Ɖo lena Jan to oxo laye 
ɖo gbɔn ovo, e bo mɔ to ofi xena onu laye jɔ le ye ɖe kplɔ ɖe 
do. Le winwlan etɔn mɛ, Jan mɔ ɖe xlɛ nɔ tun Ɛgbɛ 
Mavɔmavɔ bo nyi ɛmɛ xeye ni kan do Yesu Klisu Mawu we 
ovi la ji ye tɔn. Mɔ bɔ do e wu Jan wlan josi ɖeye xena Yesu 
ɖe sɔ xlɛ dogbɔn ŋudandonu wiwasi mɛ, ye ko le winwlan le 
Ɛwɛn Nywɛ gbokpweye mɛ. Kpɔndewu yetɔn wɛ nyi ɛsin xena 
e sɔ do trɔ zun vɛn le Kana (2:1-12), dahwe xena ye ji 

  Oxotaɖiɖe 
ŋuvanɔ, Yesu bo hun ŋukunsin ni-i (9:1-7), kpodo Lazaa  
xena e fɔn sɔn oku (11:1-44). Jan mɔ wlan oxo ɖeye xena 

Yesu lɔ kpodo ɛmɛ ɖeye hwexenu na emyɔ kpodo ɛmɛ mɛ 
laye kpe. Le kpɔndewu mɛ, jɛtun xena e jɛ kpodo Nikodɛmu 
(3:1-21), oxo xena e lɔ kpodo nyɔnu Samalitɔ la (4:1-28). 

Wema la ma ɖo lesinha: 
Ota 1:1-18: E lɔ lena Oxo nɔ na kinklɛn kpo ɛgbɛ ɛmɛ 
ɖo 
Ota 1:19-34 E lɔ oxo xeye na Jan Mawu we ɛsin lɛ na 
ɛmɛtɔ, lɔ ye 
Ota 1:35-51 E lɔ lena Yesu can onukplanvi etɔn 
tantyantɔnye ɖo 
Ota 2:1-12:50 E lɔ josi acowe xeye na Yesu ɖe xlɛ 
dogbɔn ŋudandonu wiwasi mɛ ye 
Ota 13:1-19:42 E lɔ onu xeye ni jɔ le kwɛsiɖa kpotwi 
la mɛ gbɔxwe na Yesu do ku. 
Ota 20:1-21:25 E lɔ lena Yesu ze do ŋumɛ na 
onukplanvi etɔnye ɖo 

1 

Yesu wɛ nyi oxo la 
1 Gbɔxwe Mawu do ɖo ɛgbɛ la le titɔ e ji, oxo la o le. Oxo la 

bo le kpodo Mawu, oxo la bɛ nyi Mawu. 2 E bo le kpodo 
Mawu sɔn titɔ e ji. 3 Dogbɔn emyɔ la ji wɛ Mawu wasi onu 
zɛtɛye, le onu xeye ni nyi wiwasiye mɛ, ɖokpo tete ɔn nyi 
wiwasi, emyɔ mɛ vo. 4 Emyɔ la mɛ wɛ ɛgbɛ le, ɛgbɛ la bo nyi 
kinklɛn ɛgbɛtɔye tɔn. 5 Kinklɛn la klɛn do vuvlu mɛ, vɔ vuvlu 
la ko yi-ia. 

6 Mi wɛ, ɛmɛ ɖe xena Mawu dɔn ɖodan, va, nyikɔ etɔn bo 
nɔ nyi Jan. 7 E va, a do nyi kunuɖetɔ, a bo ɖe kunu na kinklɛn 
la, e mɛ, ɛmɛ zɛtɛye ba ɖo xɔse dogbɔn emyɔ ji. 8 Emyɔ la hɛn 
nyi kinklɛn la, vɔ e va, a do ɖe kunu na kinklɛn la. 9 Kinklɛn 
mɛ la wɛ nyi kinklɛn adodwe xeni va ɛgbɛ la mɛ, bo klɛn na 
ɛgbɛtɔ zɛtɛye. 10 Oxo la o le ɛgbɛ la mɛ, dogbɔn emyɔ ji wɛ 
ɛgbɛ la jɔ, vɔ, ɛgbɛ la mɛtɔye ko do josi-i. 11 E va oto etɔn mɛ, 
vɔ, oto etɔn mɛtɔye ko yi-i. 12 Vɔ, ɛmɛ zɛtɛye xeni yi-i ye, bo 
kan do e ji ye, e na ye ɛcɛ, na ye a do trɔ zun Mawu vikpɛye. 
13 Ye ɔn nyi Mawu we ovi dogbɔn ɛhun mɛ, alo ɛgbɛtɔ we ojlo 
mɛ, vɔ, dogbɔn Mawu we ojlo mɛ wɛ. 

14 Oxo la trɔ zun ɛgbɛtɔ, bo va nɔ mía mɛ, e nɔ nyɔ adɔ mɛ  

                                                           
 a1:5 Yi-i : Ye teŋu mɔ se e gɔnmɛ tun: «vuvlu la ɔn kpewu kpa ɛcɛ ni-i.» 

Jan 1 
ganji, bo nɔ to oxojɔxo taŋu. Mí kpɔn ninɔmɛ ɖaxo etɔn, 

ninɔmɛ xena Otɔ la na Ovi etɔn ɖokpo akogo la. 15 Jan ɖe 
kunu ni-i, bo do axwa tun mɔ: «Emyɔ wu wɛ ko lɔ oxo do tun: 
Ɛmɛ ɖokpo le godo na-a, bo gbɔn nɔ, ɛmɛ mɛ la hugan-a, ɖo 
e o le gbɔxwe ko va jɔ.» 16 Mi wɛ, do owan yiyi ɖaxo etɔn wu, 
e nyɔ adɔ mɛ taŋu do mí ɛmɛ zɛtɛye, mí bo yi ɛfɛnu do ɛfɛnu 
ji. 17 Ɖo, Mɔyizi ji wɛ Mawu gbɔn bo do na mí Osɛn la, vɔ, 
ɛfɛnu kpodo oxojɔxo bo gbɔn Yesu Klisu ji do va. 18 Ɛmɛ ti ɔn 
kpɔn Mawu kpɔn. Vɔ, Ovi ɖokpo akogo la, xeni nyi Mawu, bo 
le akɔn mɛ na Otɔ la, wɛ ɖe-e sɔ xlɛ. 

 

Oxo xena Jan ɖo e wu na ɛmɛ xeye ni va kan 
oxo-e se ye 

(Mat 3:1-12; Mak 1:2-8; Lwk 3:1-18) 
19 Hwexenu na Jwifuye we oga xeye ni le Jeluzalɛmu, sɔ 

ovɔsantɔye, kpo Lewi vikpɛye ɖodan Jan, a do va yi kan-ɛ se 
tun onu lɛ e nyi jaa, kunu xena e ɖe xɛn. 20 Xena ye kan oxo 
la Jan se, e ɔn gbɛ ɖiɖo e wu, vɔ e ɖe e mɛ na ye nywɛɖe tun 
he bɛ hɛn bo nyi Klisu la. 21 Ye bo kan-ɛ se tun mɔ: «Fifi ɖe, 
onu lɛ o nyi? Eli wɛ o nyi?» E bo ɖo e wu na ye tun mɔ: «O o! 
Mɔ hɛn.» Ye bo mɔ kan-ɛ se tun mɔ: «Myɔ wɛ nyi 
oxolɔɖonyitɔ la?» E mɔ ɖo e wu tun: «O o!» 22 Mi wɛ ye mɔ 
kan-ɛ se tun mɔ: «Onu lɛ o gbɛ nyi tututu? Lɔ-ɛ na mí, na mí  

Jan 1 
a do kpewu a va yi ɖo ogbe ɖe na ɛmɛ xeye ni ɖo mí ɖodan 

ye. Onu lɛ myɔ ŋutɔ nyɔ-ɛ tun he bo nyi?» 23 E bo ɖo e wu na 
ye tun: «Mɔ wɛ nyi ɛmɛ xeni do axwa nɔ le gbefaji, bo lɔ nɔ 
tun mɔ: 

“Mi jɔ Xwetɔ la we omɔ!” 
Ɖi lena oxolɔdonyitɔ Ezayi lɔ-ɛ ɖo ha.» 

24 Le ɛmɛ xeye na ye ɖo ɖodan laye mɛ, Falizitɔye can le ye 
mɛc. 25 Ye bo kan-ɛ se tun mɔ: «Xena o ɔn nyi Klisu la, o ko 
nyi Eli, o ko mɔ nyi oxolɔɖonyitɔ la, ɛlɛ dɔn o do lɛ Mawu we 
ɛsin na ɛmɛye nɔ?» 26 Jan ɖo e wu na ye tun mɔ: «Mɔ, ko lɛ 
Mawu we ɛsin na mi nɔ kpodo ɛsin. Vɔ, ɛmɛ ɖe le mia mɛ, mi 
ko nyɔ-ɛ, 27 ɛmɛ mɛ la le godo na-a, bo gbɔn nɔ, ko ɔn jɛ na 
tun afɔkpakan etɔnye can.» 

28 Onu xe la jɔ nɔ le Betani, le Judɛn we otɔ godo, ofi xena 
Jan lo lɛ Mawu we ɛsin na ɛmɛye le nɔ. 

 

Yesu wɛ nyi Mawu we Lɛngbɔvi la 
29 Le onyihinhɔngbe etɔn, Jan kpɔn Yesu gbɔn nɔ e kɔn nɔ, 

mi wɛ e lɔ tun: «Mi kpɔn! Mawu we Lɛngbɔvi xeni nɔ sɔ onu 
nyanyla sɔ kɛ ɛgbɛtɔ zɛtɛye xɛn. 30 Emyɔ la wu wɛ ko lɔ oxo 

do, bo tun: Ɛmɛ ɖe le godo na-a, bo lo gbɔn nɔ, ɛmɛ mɛ la 

                                                           
 c1:24 Ye hɛn ye na mɔ lɔ tun mɔ: «Vɔ, Falizitɔye bɛ nyi ɛmɛ xeye na ye 
ɖo ɖodan laye.» 

hugan-a, ɖo e o le gbɔxwe na ko va jɔ. 31 Mɔ can ko ɔn 

nyɔ-ɛ saa tun emyɔ wɛ, vɔ, ni a do ɖe eɖe sɔ xlɛ Izrayɛli 
vikpɛye wɛ dɔn ko do va lɛ Mawu we ɛsin na ɛmɛye nɔ.» 

32 Jan mɔ lɔ ke tun mɔ: «Ko kpɔn Mawu we Gbigbɔ la jɛ ote 
sɔn jiŋukunsin ɖi hɔnnɛ ha, bo va jɛ e ji. 33 Ko ɔn nyɔ-ɛ saa, 
vɔ, ɛmɛ xeni ɖo-o ɖodan tun mɔ boo va yi lɛ ɛsin na ɛmɛye, lɔ 
na-a tun mɔ: “Ɛmɛ xe ji na o na kpɔn Gbigbɔ la na jɛ ote do, 
a bo tre le e ji, ɛmɛ mɛ la wɛ nɔ lɛ Gbigbɔ Kinkwɛn na 
ɛmɛye.” 34 Mɔ, ko bo kpɔn ɖo mɔsinha, mi wɛ ko do ɖe kunu 
nɔ tun emyɔ bɛ bo nyi Mawu we Ovi la.» 

 

Onukplanvi Yesutɔn tantyantɔnye 
35 Le onyihinhɔngbe etɔn, Jan mɔ le ofi la ke, kpodo 

onukplanvi etɔn owe. 36 Xena Yesu va yi nɔ, e kpɔn-ɛ trululu 
bo lɔ tun mɔ: «Mawu we Lɛngbɔvi la xɛn.» 37 Xena 
onukplanvi owe laye se oxo mɛ la, ye kplɔ Yesu do. 38 Yesu 
trɔ okɔ, bo kpɔn tun ye bo kplɔ he do nɔ, mi wɛ e kan ye se 
tun mɔ: «Ɛlɛ mi lo kan nɔ?» Ye bo ɖo e wu ni-i tun mɔ: 
«Hlabi, bɔ lɛ o nɔ nɔ?» Hlabi la we gɔnmɛ wɛ nyi 
«Onukplan-ɛmɛtɔ.» 39 Mi wɛ e lɔ na ye tun mɔ: «Mi va, na mi 
a kpɔn.» Hwedo ogan ɛnɛ mɔsinha wɛ lo xo nɔ. Ye bo kplɔ-ɛ 
do, bo va yi kpɔn ofi xena e nɔ nɔ, ye bo nɔ e kɔn le gbegbe 
mɛ la. 

40 Onukplanvi owe xeye ni se oxo xena Jan lɔ, bo kplɔ Yesu 

do laye, Andre xeni nyi Simɔ Piyɛ we fofo, nyi ɛmɛ ɖokpo le 

ye mɛ. 41 Jɛ ŋukɔn, Andre va yi kpɔn nɔvyɛ Simɔ la, bo lɔ ni-i 
tun mɔ: «Mí kpɔn Mɛsiya la!» Mɛsiya la we gɔnmɛ wɛ nyi 
Klisu. 42 E bo kplɔ-ɛ va Yesu kɔn, Yesu kpɔn-ɛ trululu, bo lɔ 
ni-i tun mɔ: «Myɔ wɛ nyi Simɔ, Jan vyɛ, ye na nɔ yɔ we tun 
Sefasi.» Sefasi we gɔnmɛ wɛ nyi ɛkpɛn. 

 

Yesu yɔ Filipu kpodo Natanayɛli 
43 Le onyihinhɔngbe etɔn Yesu sɔ ogbeta a do yi Galile. E 

kpɔn Filipu, bo lɔ ni-i tun mɔ: «Kplɔ-ɔ do!» 44 Bɛtisayida we 
toxomɛtɔ wɛ nyi Filipu, toxo mɛ la mɛ tɔye ke wɛ nyi Andre 
kpodo Piyɛ. 45 Filipu kpɔn Natanayɛli bo lɔ ni-i tun mɔ: «Mí 
kpɔn ɛmɛ xena Mɔyizi wlan onu do e wu le Osɛn we wema la 
mɛ, oxolɔɖonyitɔye can bo wlan onu do e wu. Mi wɛ nyi Yesu 
Nazalɛtitɔn, Jozɛfu vyɛ.» 46 Natanayɛli bo ɖo e wu ni-i tun 
mɔ: «Onu nywɛ ɖe na kpewu tɔn sɔn Nazalɛti doo?» Filipu 
bo ɖo e wu ni-i tun: «Va, naa kpɔn.» 47 Xena Yesu kpɔn 
Natanayɛli lo gbɔn nɔ e kɔn nɔ, e lɔ oxo do e wu tun mɔ: 
«Izrayɛlivi ŋutɔ-ŋutɔ ɖe xɛn, onu huhlu ɔn le ayixa etɔn 
mɛ.» 48 Natanayɛli bo kan-ɛ se tun mɔ: «Naɖe o wa bo do 
nyɔ-ɔ?» Mi wɛ Yesu ɖo e wu ni-i tun mɔ: «Hwexenu na o le 
figitingɔ, ko o kpɔn we, gbɔxwe Filipu va yɔ we.» 
49 Natanayɛli bo lɔ tun: «Hlabi, myɔ wɛ nyi Mawu we Ovi, 
myɔ wɛ nyi xɔlu Izrayɛlitɔn.» 50 Yesu ɖo e wu ni-i tun mɔ: 

«Xena ko lɔ na we tun ko bo kpɔn we le figitin la gɔ, mi bɛ 
dɔn na o do kan do ji ye mɔ? O na mɔ kpɔn onu ɖaxo-ɖaxoye 
xeni hugan xe.» 51 Yesu bo mɔ lɔ tun mɔ: «Oxojɔxo kpatakli 
xɛn ko lo lɔ na mi nɔ, mi na kpɔn jiŋukunsin na hun, 
ɛwɛndotɔ Mawutɔnye, na yi jigbe nɔ, a bo jɛ ote nɔ, gbɔn 
Ɛgbɛtɔ we Ovi la ji.» 

 

2 

Yesu yi alɔwiwletyɔn le Kana 
1 Onyihinhɔn atɔngɔ gbe etɔn, ye wasi alɔwiwle nɔ le Kana, 

le Galile we kansin mɛ. Yesu onɔ bo le blɛ la. 2 Ye yɔ Yesu 
kpodo onukplanvi etɔnye can do va alɔwiwletyɔn la. 3 Xena 
vɛn va vɔ, Yesu onɔ lɔ ni-i tun mɔ: «Ye ɔn mɔ ɖo vɛn mɔ!» 
4 Vɔ, Yesu bo ɖo e wu ni-i tun mɔ: «Naye, onu xena ko na 
wasi, myɔ hɛn na lɔ na-a mɔ! Ogan tɛye ɔn xo hɔnɖyo.» 5 Onɔ 
la bo lɔ na onuɖuɖumatɔ laye tun mɔ: «Onu ɖekpekpe xeni 
na dɔn mi, mi wasi-i.» 6 Dagba ɛdɛn xena ye sɔ ɛkpɛn do 
wasi, bo le blɛ la, Jwifuye bo nɔ dun ɛsin do ye mɛ a do sra 
ɛwu. Dagba ɖokpo na hɛn ɛsin lita kanweko mɔsinha. 7 Yesu 
lɔ na onuɖuɖumatɔ laye tun mɔ: «Mi dun ɛsin do dagba xeye 
mɛ, na ye a gɔ.» Ye bo dun do ye mɛ gbɔɔn ye bo gɔ fleflefle. 
8 Yesu bo lɔ na ye tun mɔ: «Fifi, mi ba, a bo sɔ va yi na 
onuɖuɖumatɔye we oga la.» Ye bo ba sɔ va yi ni-i. 9 Xena  

oga la ɖɔ ɛsin xeni trɔ zun vɛn la kpɔn, e ɔn nyɔ ofi xena 

vɛn mɛ la sɔn, onuɖuɖumatɔ xeye ni dun ɛsin laye wɛ nyɔ-ɛ. 
Mi wɛ e yɔ nyɔnusu la, 10 bo lɔ ni-i tun mɔ: «Vɛn nywɛ la wɛ 
ɛmɛ zɛtɛye nɔ na ɛmɛye jɛ ŋukɔn, na ye nu gbɔɔn e bo kpe ye 
vɔ, o ba va na ye xeni ɔn nyɔhwyan la. Vɔ myɔ, o sɔ vɛn nywɛ 
la sɔ xla ɖo onyi, gbɔɔn va jɛ fifi!» 

11 Josi tantyantɔn xena Yesu wasi, dogbɔn ŋudandonu 
wiwasi mɛ, mɛ. E wasi-i le Kana le Galile we kansin mɛ. E ɖe 
hɔnhlɔn etɔn sɔ xlɛ, onukplanvi etɔnye bo kan do e ji. 12 E mɛ 
godo, Yesu kpodo onɔ, kpodo nɔvyɛ, kpodo onukplanvi 
etɔnye yi Kapɛnawumu, azan ovii ɖe jan bɛ ye nɔ blɛ la na. 

 

Yesu nya onusatɔye le Mawu we oxwe la gbe 
(Mat 21:12-17; Mak 11:15-17; Lwk 19:45-46) 

13 Vivayi we oxwe Jwifuyetɔn la lo tɛkpɔ nɔ, Yesu bo yi 
Jeluzalɛmu. 14 Le Mawu we oxwe la gbe, e kpɔn, 
nyibusatɔye, lɛngbɔsatɔye, kpodo hɔnnɛsatɔye, ohocɛtɔye 
can bo le onyi xinxlɔn le tavo yetɔnye kɔn. 15 Mi wɛ e sɔ okan 
bo do wasi oxa, bo nya ye seŋu le oxwe la gbe kpodo nyibu 
yetɔnye kpodo lɛngbɔ yetɔnye, bo fli tavo ohocɛtɔyetɔnye, 
bo kankan oho yetɔnye. 16 E bo ɖe ogbe tɔ hɔnnɛsatɔ laye 
tun mɔ: «Mi bɛ onu mɛ ye seŋu tɛ le bwɛ! Mi ká mɔ sɔ didaye 
we oxwegbe do wasi ajɔxwe!» 17 Onukplanvi etɔnye bo flin  


